
                       ÁREA SANITARIA DE VIGO

O  HOSPITAL  ÁLVARO  CUNQUEIRO  ESTREOU  A  NOVA  UNIDADE  FUNCIONAL
MULTIDISPLINAR DE ENFERMIDADES RARAS

• A Unidade xa iniciou a súa actividade nas nova instalacións, que a dotan dun
espazo físico propio emprazado nas consultas externas 

• Este  dispositivo  sanitario,  que  coordina  o  diagnóstico  e  seguimento  dos
pacientes  con  estas  patoloxías,  está  integrado  por  un  especialista  en
medicina interna, unha pediatra e unha enfermeira 

• Na Unidade atenden a 200 pacientes anuais, entre adultos e pediátricos

Vigo, 15 de xaneiro de 2023. A Unidade Funcional Multidisciplinar de Enfermidades
Raras  do  Hospital  Álvaro  Cunqueiro  xa
está operativa nas novas instalacións, que
a dotan dun espazo físico propio.

A Unidade,  que coordina o diagnóstico e
seguimento  dos  pacientes  con  estas
patoloxías, xa empezara a funcionar hai un
ano. Agora dispón de novas dependencias,
nas que desenvolven a súa actividade un
equipo  de  profesionais  composto  polo
especialista  de  Medicina  Interna,  Dr.
Alberto Rivera; a pediatra Nieves Balado, e
a enfermeira Tamara Santomé.

A  nova  área  emprázase  nas  consultas
externas do hospital (Planta -1), e dispón
de 3 consultas, 1 sala multifuncional, e 1
sala de espera para pacientes e os seus
acompañantes.
 
200 pacientes anuais
Con esta infraestrutura mellórase a prestación da atención integral ás persoas que
padecen unha das denominadas Enfermidades Raras. Na Unidade do Álvaro Cunqueiro
atenden a 200 pacientes anuais, entre poboación adulta e pediátrica. 

O equipo de profesionais, ademais da propia actividade asistencial en consulta, realiza
outro tipo de funcións, como a elaboración da árbore xenealóxica dos pacientes e a
relación de posibles familiares afectados,  así  como a coordinación da atención por
parte doutros servizos hospitalarios. 

Novo modelo de Atención a pacientes con Enfermidades Raras
A posta en marcha do novo dispositivo sanitario enmárcase no desenvolvemento da
Estratexia Galega en Enfermidades Raras do Sergas, que ten por obxecto unha abordaxe
integral destas patoloxías na comunidade galega. 

Esta Estratexia baséase no establecemento dun novo modelo asistencial para este tipo
de doenzas, garantindo un prazo de diagnóstico máis reducido, menor variabilidade no
manexo e unha xestión máis áxil, coordinada e eficaz.

A Unión Europea define como enfermidade rara (ER), minoritaria ou pouco frecuente
aquela que, con perigo de morte ou invalidez crónica, ten unha prevaleza menor de 5
casos por cada 10.000 habitantes. 

Desde a perspectiva médica, as Enfermidade Raras caracterízanse polo gran número e
ampla diversidade de desordes e síntomas que varían non só dunhas enfermidades a
outras, senón tamén dentro da mesma patoloxía. Estímase que existen entre 6.000 e
8.000 enfermidades raras diferentes que afectan entre un 5% e un 7% da poboación.

